
Os insectos constitúen o grupo animal máis diverso, estando descritas actualmente arredor 
dun millón de especies, e estimándose que o número de especies existentes podería ser o 
cuádruplo ou máis das descritas. 

Entre os papeis desempeñados polos insectos destaca a polinización; pilar básico 
para completar o ciclo vital de plantas silvestres e de cultivo, sen o que a especie humana 
probablemente non existiría. Por outro lado, unha ampla porcentaxe de insectos levan a cabo unha 
actividade descompoñedora e trituradora de todo tipo de materia orgánica, permitindo o fl uxo de 
materia e enerxía esencial en calquera ecosistema. Tamén existen insectos que se poden utilizar 
como especies indicadoras de calidade ambiental dun gran número de medios, sendo por elo 
“ferramentas” útiles para a realización de planes de conservación. Nesta liña tamén utilizáronse 
e utilízanse os insectos como axentes de control de pragas. Outra aplicación práctica dáse no 
ámbito da criminoloxía. Dos produtos derivados dos insectos dende fai miles de anos existen 
aplicacións en medicina e cosmética. Noutros países os insectos úsanse como importante fonte 
de proteína, incluso chegando a considerarse manxares algúns pratos con determinadas especies. 
A pesar dos numerosos benefi cios dos insectos, tamén poden ser prexudiciais, ocasionando ás 
veces danos como vectores de enfermidades ou como pragas agrícolas. De maneira xeral pode 
dicirse que os insectos son elementos clave de calquera ecosistema terrestre ou dulceacuícola e 
por elo deben de ser tidos en consideración.

Existen tantos campos que presentan unha relación estreita cos insectos que resulta 
indispensable o coñecemento destes organismos. Para abarcar toda a diversidade de especies 
dende fai séculos vense desenvolvendo unha división da ciencia zoolóxica que se encarga de 
coñecer, estudar e clasifi car toda a diversidade de especies, a entomoloxía. 

Algúns insectos son tan característicos que son doadamente distinguibles a simple vista 
e incluso a certa distancia, pero na gran maioría de casos os insectos con parentesco non son 
facilmente distinguibles entre si, a menos que os teñamos dispoñibles para observalos xuntos e 
con certo detalle; isto a longo prazo permite con algo de traballo e observación distinguir a enorme 
variedade que presentan. Deste modo, calquera persoa non experta percatarase rapidamente de 
que certos insectos que se ven a simple vista e aos que normalmente catalogaría como “moscas”, 
por poñer un exemplo, son en realidade centos e centos de especies de dípteros braquíceros. 

Debido ao pequeno tamaño da maioría dos insectos e aos hábitos particulares dun número 
elevado deles, resulta difícil senón imposible levar a cabo un estudo e unha identifi cación dos 
exemplares a simple vista. Os especímenes próximos normalmente terminan diferenciándose uns 

doutros por diferenzas sutiles na morfoloxía das pezas bucais, antenas, apéndices locomotores 
e tantas outras minucias unicamente perceptibles a través dun estudo pormenorizado mediante  
lupas de gran aumento e na maioría dos casos, extracción do aparato reprodutor, a xenitalia. 
Faise por elo necesario o sacrificio dos exemplares e o seu almacenamento para o seu estudo 
mediante as coleccións entomolóxicas.

As coleccións entomolóxicas poden ser de dous tipos segundo o método de conservación. 
A maioría dos insectos grazas á súa cutícula quitinizada consérvanse en seco, o que permite a 
preparación nunha posición naturalizada dos mesmos tendo unha mellor visibilidade de todos 
os compoñentes da súa morfoloxía así como unha fácil conservación en caixas. En cambio os 
insectos de corpo brando pouco quitinizados consérvanse normalmente con alcohol de 70º en 
tubos xeralmente illados. 

Nestas coleccións agrúpanse os especímenes que son recolectados polos investigadores 
no campo. Para que unha colección sexa científica e teña utilidade débese cumprir un requisito 
fundamental: o etiquetado. Axúntanse normalmente dúas etiquetas en tódolos exemplares. Nunha 
delas escribirase a información fundamental que indique quen foi o recolector do exemplar, onde 
e en que data foron recollidos e a ser posible o método de captura utilizado. A segunda etiqueta 
levará a clasificación taxonómica do exemplar e o nome do taxónomo que teña determinado 
a especie. Da mesma maneira é conveniente que o entomólogo que recolleu os especímenes 
teña algún tipo de caderno de campo onde realizar as anotacións doutras características que 
percibiu no lugar de recollida de exemplares: se se atopaba nalgunha pranta ou árbore concretas, 
a hora, as condicións climatolóxicas, etc. Con todo isto termínase conseguindo un inventario 
de exemplares na colección, con diferentes datos asociados, o que permitirá realizar sobre eles 
traballos de taxonomía, ecoloxía ou incluso xenéticos.

Existe un amplo abano de métodos de captura de insectos para realizar as coleccións. 
Dous dos máis básicos e usados son as mangas entomolóxicas e as trampas pitfall. A manga 
entomolóxica ven a ser a clásica rede “cazabolboretas” en diferentes versións máis ou menos 
sofisticadas. Unha ferramenta similar é a manga de varrido, que é unha versión máis robusta ca 
anterior e que permite varrer a vexetación en busca de exemplares. As trampas pitfall consisten 
en sinxelas trampas de intercepción en forma de pozo, situadas ao nivel do solo e dentro das 
cales caen os insectos de hábitos epiedáficos ao desprazarse sobre as follas secas e o substrato. 

Dentro das trampas máis elaboradas, as trampas de luz son das que otorgan mellores 
resultados, debido á atracción fotofílica da maioría destes artrópodos. Consisten en fontes de 
luz, proxectadas sobre un fondo branco que xeralmente é unha sábana e que permiten recoller os 
exemplares con facilidade. O tipo de espectro de luz usada presenta diferentes especificidades 
para distintos grupos de insectos, polo que hai que ir comprobando cal é o mellor espectro 
para capturar o grupo concreto que nos interese. Outros grupos de trampas son tamén útiles 
como as trampas de intercepción de voo, as redes malaise, os aspiradores de follas, os funís 
de Berlese, as trampas de feromonas ou o paraugas xaponés. Cada tipo é máis efectivo para 
determinados grupos de insectos, polo que se queremos obter unha mostra representativa da 
fauna entomolóxica dunha localización, deberemos combinar moitos destes métodos.

Despois do proceso de captura, os individuos sacrifícanse mediante  introdución en 
contedores cun axente anestesiante que xere gases que por inhalación maten de maneira rápida 
ao exemplar no seu interior para que non lle contraian a musculatura o que facilitará a montaxe 
cos alfileres entomolóxicos, un tipo especial de alfileres deseñados para este fin. 

As coleccións unha vez realizadas, preparadas e almacenadas deberán recibir un 
mantemento periódico, para revisión e substitución dos axentes insecticidas que evitan o dano 
de diferentes pragas como os derméstidos, psocópteros ou fungos.




